ՀԱՄԱՁԱՅՆԱԳԻՐ

ԽՈՐՎԱԹԻԱՅԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ

ԵՎ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՄԻՋԵՎ

ՏՆՏԵՍԱԿԱՆ ՀԱՄԱԳՈՐԾԱԿՑՈՒԹՅԱՆ ՄԱՍԻՆ
Խորվաթիայի Հանրապետության կառավարությունը և Հայաստանի Հանրապետության կառավարությունը (այսուհետ` «Պայմանավորվող Կողմեր»),

Ցանկանալով ընդլայնել բազմամյա հարաբերությունները և շարունակել առկա բարեկամական և ավանդական դարձած համագործակցային հարաբերությունների ամրապնդումը երկու երկրների միջև,
Փոխադարձ շահերի հիման վրա տնտեսական և արդյունաբերական համագործակցությունը զարգացնելու և ակտիվացնելու նպատակով,
Համոզված լինելով, որ պայմանագրային շրջանակի խորացումը նպաստավոր պայմաններ և պատշաճ հիմքեր կստեղծի հետագա համագործակցության համար,
Իրենց ազգային օրենսդրությունների շրջանակներում և միջազգային իրավունքի սկզբունքներին համապատասխան,

Պայմանավորվեցին ներքոհիշյալի վերաբերյալ`

Հոդված 1

Պայմանավորվող Կողմերը համապատասխան ազգային օրենսդրության շրջանակներում կխրախուսեն փոխշահավետ տնտեսական համագործակցային հարաբերությունների ընդլայնումն ու դիվերսիֆիկացումը տնտեսական և սոցիալական զարգացմանն առնչվող բոլոր ոլորտներում:
Հոդված 2

Պայմանավորվող Կողմերը կձգտեն ընդլայնել և խորացնել իրենց համագործակցությունը հետևյալ միջոցներով`

ա) տնտեսական զարգացման քաղաքականությունը մշակողների, պետական հաստատությունների, մասնագիտական կազմակերպությունների, գործարար միությունների, առևտրային պալատների միջև համագործակցության ամրապնդման և կապերի խթանում, փոխադարձ հետաքրքրություն ներկայացնող տնտեսական տեղեկատվության փոխանակման խրախուսում, ինչպես նաև իրենց ներկայացուցիչների և այլ տնտեսական պատվիրակությունների այցերի կազմակերպում,
բ) զարգացման առաջնահերթությունների վերաբերյալ տեղեկատվության փոխանակում և զարգացման ծրագրերին բիզնեսի ներկայացուցիչների մասնակցության դյուրացում,
գ) երկու երկրների գործարար շրջանակների միջև նոր շփումների հաստատման և գոյություն ունեցող հարաբերությունների ընդլայնում, ակտիվացում, անհատների և ձեռնարկությունների միջև այցերի, հանդիպումների և այլ փոխգործակցությունների խրախուսում,
դ) գործարար տեղեկատվության փոխանակում, տոնավաճառների և ցուցահանդեսների մասնակցության խրախուսում, բիզնես-միջոցառումների, սեմինարների, սիմպոզիումների և  կոնֆերանսների կազմակերպում,
ե) երկկողմ տնտեսական հարաբերություններում փոքր և միջին ձեռնարկությունների առավել ներգրավվածության խթանում,
զ) փոխադարձ հետաքրքրություն ներկայացնող բնագավառներում խորհրդատվության տրամադրման, մարքեթինգի, տեղեկատվական և փորձագիտական ծառայությունների հետ կապված համագործակցության խրախուսում,
է) ֆինանսական հաստատությունների և բանկերի` սերտ հարաբերությունների հաստատման և իրենց փոխհամագործակցության ամրապնդման խրախուսում,
ը) ներդրումային գործունեության խթանում, համատեղ ձեռնարկությունների, ընկերությունների ներկայացուցչությունների և մասնաճյուղերի հիմնում,
թ) միջտարածաշրջանային համագործակցության և փոխադարձ հետաքրքրություն ներկայացնող հարցերում միջազգային մակարդակով փոխգործակցության խթանում և,
Ժ) համագործակցություն երրորդ շուկաներում:

Հոդված 3

Պայմանավորվող Կողմերը կստեղծեն տնտեսական համագործակցության հարցերով հայ-խորվաթական համատեղ հանձնաժողով, վերահսկելու համար սույն Համաձայնագրի կատարումը (այսուհետ` «Համատեղ հանձնաժողով»):

Համատեղ հանձնաժողովում կընդգրկվեն երկու Պայմանավորվող Կողմերի ներկայացուցիչներ: Հանձնաժողովի նիստերը կանցկացվեն պարբերաբար Պայմանավորվող Կողմերից մեկի խնդրանքով Խորվաթիայի Հանրապետությունում և Հայաստանի Հանրապետությունում՝ հաջորդաբար:

 Համատեղ հանձնաժողովի գործառույթները ներառում են, մասնավորապես, հետևյալը`

ա) երկկողմ տնտեսական հարաբերությունների զարգացման քննարկում,
բ) տնտեսական համագործակցության հետագա զարգացման համար նոր հնարավորությունների ուսումնասիրում,
գ) երկու երկրների ձեռնարկությունների միջև տնտեսական համագործակցության պայմանների բարելավմանն ուղղված առաջարկների մշակում,
դ) սույն Համաձայնագրի իրականացման համար առաջարկությունների ներկայացում,
ե) պայմանավորվող կողմերի երկրների և անհատների միջև տարաձայնությունների դիտարկում:
Հոդված 4

Պայմանավորվող Կողմերի միջև սույն Համաձայնագրի կիրառման կամ մեկնաբանման հարցում ծագած բոլոր տարաձայնությունները կկարգավորվեն դիվանագիտական ուղիներով բանակցությունների միջոցով:

Անհրաժեշտության դեպքում, սույն Համաձայնագիրը կարող է փոփոխվել Պայմանավորվող կողմերի փոխադարձ համաձայնությամբ: Նման փոփոխությունները ուժի մեջ կմտնեն սույն Համաձայնագրի 7-րդ հոդվածի համաձայն:

Հոդված 5

Սույն Համաձայնագրի ներքո Պայմանավորվող Կողմերի համագործակցությունը չպետք  է հակասի այն միջազգային պարտավորություններին, որոնք կողմերը ստանձնել են այլ միջազգային պայմանագրերով կամ, որոնք պայմանավորված են Եվրոպական Միությունում Խորվաթիայի Հանրապետության և տարածաշրջանային միավորումներում Հայաստանի Հանրապետության անդամակցությամբ։

Սույն Համաձայնագիրը չպետք է մեկնաբանվի այնպես, որ չեղյալ համարի կամ այլ կերպ ազդի Եվրոպական Միության միջև, կամ մի կողմից Եվրոպական Միության և նրա անդամ պետությունների, իսկ մյուս կողմից Հայաստանի Հանրապետության միջև կնքված որևէ համաձայնագրից բխող պարտավորությունների վրա:

Հոդված 6

Սույն Համաձայնագիրն ուժի մեջ է մտնում Պայմանավորվող Կողմերի` դրա ուժի մեջ մտնելու համար անհրաժեշտ ներպետական իրավական ընթացակարգերի կատարման մասին դիվանագիտական ուղիներով վերջին ծանուցագրի ստացման օրվանից երեսուն (30) օր անց: 
Հոդված 7

Սույն Համաձայնագիրն ուժի մեջ է այնքան ժամանակ, մինչև Պայմանավորվող Կողմերից որևէ մեկը դիվանագիտական ուղիներով գրավոր կտեղեկացնի սույն Համաձայնագիրը դադարեցնելու իր մտադրության մասին: Այդ դեպքում սույն Համաձայնագիրը դադարեցվում է մյուս Պայմանավորվող Կողմից դադարեցման մասին ծանուցումը ստանալուց վեց (6) ամիս հետո:

Կնքված է -------------------------------,--------------------, երկու բնօրինակով, յուրաքանչյուրը հայերեն, խորվաթերեն և անգլերեն լեզուներով, բոլոր տեքստերը հավասարազոր են: Սույն Համաձայնագրի մեկնաբանության մեջ տարաձայնությունների դեպքում, նախապատվությունը կտրվի անգլերեն տեքստին:
ԽՈՐՎԱԹԻԱՅԻ ՀԱՆՐԱՊԵՏՈՒԹՅԱՆ                      ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 

ԿԱՌԱՎԱՐՈՒԹՅԱՆ  ԿՈՂՄԻՑ                                  ԿԱՌԱՎԱՐՈՒԹՅԱՆ ԿՈՂՄԻՑ
